
Рус мәктәбенең 7 нче сыйныфында укучы 

татар балалары өчен татар әдәбиятыннан дәрес

Укытучы: Арча районы Иске Чүриле урта
гомуми белем мәктәбенең югары категорияле
татар теле һәм әдәбияты укытучысы 

Вәлиева Ләйсән Фоат кызы
Дәрес темасы: “Кеше булып кала бел!” темасына Т.Миңнуллинның “Акбур” хикәясе аша бәйләнешле сөйләм үстерү (хикәя “тукталышлар” алымы белән укыла).
Максат:
1) укучыларның татар телендә аңлаешлы, үтемле һәм әдәби телдә фикерли белү күнекмәләрен үстерү һәм камилләштерү.
2) Т.Миңнуллин шәхесе, аның әсәрләре аша китап укуга кызыксыну тәрбияләү.

3) Укучыларның “Кылган гамәлләрең өчен үкенерлек булмасын! Нинди генә очракта да Кеше булып калырга кирәк!” фикерләре аша дөрес нәтиҗә ясый алуларына ирешү.

Җиһазлау: проектор, презентация, Айрат Сафин башкаруында “Яшә җирдә эз калдырып” җырына үзебез төшергән клип, китаплар күргәзмәсе, чабата, тула оек, бишмәт.
Материал: татар теленең аңлатмалы сүзлеге, Т.Миңнуллинның “Акбур” хикәясе
Дәрес төре: “тукталышлар” алымы аша сөйләм үстерү дәресе ( Автордан:әлеге алым белән дәрес уздыру өчен укучыларга таныш булмаган хикәя алына. Хикәя бик озын да булмаска тиеш, шулай ук анда “тукталышлар” да ясау мөмкинлеге булырга тиеш. Т.Миңнуллинның “Акбур” хәкәясе әлеге алым белән уздыру өчен менә дигән хикәя!)
Дәрес барышы

1. Оештыру. Уңай психологик халәт тудыру
2. Укытучының кереш сүзе
· Укучылар, бүгенге дәресебез “Кеше булып кала бел!” девизы астында үтәчәк! Сез бу гыйбарәне ничек аңлыйсыз?
· Укучылар, сезнең уйламыйча, берәр нәрсә эшләп, үкенгән чакларыгыз булдымы?
· Без бүген укыячак “Акбур” хикәясендә дә сезнең шикелле бер малай шундый хәлдә калган. Хикәянең авторы – Т.Миңнуллин. Ә сез үзегез Т.Миңнуллин турында нәрсә беләсез? (укучыларның фикерләре тыңлана, укытучы слайдлар ярдәмендә җавапларны тулыландыра).
· Укучылар, бүгенге дәресебез башка дәресләрдән бераз аермалырак булыр. Ни өчен дисәгез, бүген Туфан ага Миңнуллинга ияреп, без дә иҗат итәчәкбез. Мин укыйм-укыйм да туктап калам, ә сез дәвам итәчәксез. 

3. “Акбур” хикәясе өстендә эш
а) сүзлек өстендә эш.

кушамат – кешедән көлеп, мәзәк өчен бирелгән икенче исем
җан көеге – эч пошыргыч кеше яки әйбер
бишмәт - мамыкны тукыма белән сырып тегелгән өс киеме
тула – өйдә сугылган калын, тыгыз тукыма
тула оек – өйдә сугылган калын, тыгыз тукымадан тегелгән аяк киеме

чабата – юкә, карама каерылары тасмаларыннан үреп ясалган баулы сай аяк киеме
чабата киндерәсе - чабатаның кырыйларын тотып торган һәм аны кигәндә аякка беркетү өчен хезмәт итә торган нечкә бау
мич казнасы – мич астындагы куышлык һәм аны каплаган нигез
чәлдерү – урлау
сабак – дәрес
б) Хикәяне “тукталышлар” алымы белән уку. (Укытучы укый-укый да иң кызык урында туктап кала һәм сорау бирә, укучылар үз фикерләрен әйтеп, хикәяне дәвам итәләр, аннары укытучы калган урыннан тагын дәвам итә.)
Сугыш беткән елны булды бу хәл. Төгәлрәге – декабрь аеның суык, буранлы бер көнендә. Мин шул көнне акбур урладым. «Мин» дигәнем бишенче класста укучы «кофе чәйнеге» һәм «җан көеге». 
«Кофе чәйнеге» дигән кушаматны ботаника укытучы Җәүһәрия апа кушты. 
· Ни өчен кофе чәйнеге? (укучылар җавабы тыңлана)
Дәрес вакытларында бертуктаусыз бөтерелеп, ягъни мәсәлән, кайнап утырганым өчен. Мин чәйнек дигән сүзнең мәгънәсен аңласам да, кофеның ни икәнен белми идем. Күргән, ишеткән нәрсәм түгел. Мин генәме, классыбызда беркем белми. 
· Ни өчен белмиләр? Сез беләсез бит? (укучылар җавабы тыңлана)
Җәүһәрия апа үзе аңлатып бирде. Җылы якларда үсә торган үсемлекнең орлыгы икән, аны киптереп, уып, чәй урынына эчәләр икән. Күрәсең, җылы якта гына үскәч, затлы әйбердер. Шуңадыр ахрысы, үз куша​матым үземә ошый иде, хәтта горурлана идем. Аны тагын бер кат ишетер өчен кайвакытларда кирәгеннән артык «кайнап» ташый идем. Билгеле, нык кайнасаң, ташып та китәсең. Андый чакта Җәүһәрия апа усаллана, класс журналына минем фамилия турысына симез генә таяк сыза иде.
Ә «җан көеге» — әни тапкан кушамат. 
· Укучылар, әнисе ни өчен үз улын “җан көеге” дип атады икән? (укучылар җавабы тыңлана)
Дөресен генә әйткәндә, кушамат та булмагандыр инде ул. Нишләсен әни. Малаеның буе дисәң буе юк, тазалыгы ташка үлчим, ә үзен көн саен мәктәпкә озатырга кирәк. Ярый ла аның мәктәбе бакча артында гына булса, күрше авылда бит. Ике чакрым ара. Көз-яз көннәре әллә ни дә түгел. Кышы бар. Кышның салкыны, җиле бар, ә малайны киендерергә җылы кием юк. Башында йоннары кыршылып беткән бүрек, өстендә мамыгы киезләнеп «такта»га әйләнгән бишмәт, аягында тула оек белән чабата. Менә шул «җан көеге»н кыш көннәрендә юлга чыгарып җибәр. Үзе тагын җил дими, буран дими, мәктәбенә атлыгып тора, җибәрмәсәң — елый.
Акбур урлаган көнне дә әни мине мәктәпкә җибәр​мәскә тырышты. Катып үләсең бит, хәерсез, диде. Үрсәләнеп елагач, «җан көеге» дия-дия, кыз чагыннан калган шәленә төреп, мине җиденче класста укучы бер малайга такты.
Шушы көнне инде мин классыбыздагы акбурны чәл​дердем. 
· Ни өчен алган? (укучылар җавабы тыңлана)
Ни өчен кирәк булган ул акбур – хәзер уйлап-уйлап карыйм – һич очына чыга алмыйм. Шунысын шәп беләм: акбур бик тә, бик тә кадерле иде. Күрәсең, ул җитешмәгән, аны мәктәпкә бик аз биргәннәр, саклап кына тотарга кушканнар. Укытучылар класска акбурны үзләре белән алып керәләр иде дә үзләре белән алып чыгып китәләр иде. Андый кадерле нәрсәне кулга төшереп, койма-капкаларга исемеңне язып йөрү кызык тоелгандыр инде, шуңа урлаганмын мин ул акбурны.
Ничек урлаганым хәтердә калмаган. Әмма бу эшнең оста башкарылганы бәхәссез. Чөнки акбурның дәрес вакытында «җилгә искәнлеген» укытучы Җәүһәрия апа да, бүтәннәр дә белделәр, тик кая киткәнлеген беркем күрмәгән булып чыкты. Дәрескә алып кермәгәнмен, онытып калдырганмын, дияр иде Җәүһәрия апа, тактада карага ак белән язылган язуы ярылып ята.
Эзләп интекте Җәүһәрия апа акбурны, бездән со​рады,
· Күрмәдек, апа, белмибез, апа, - дидек.
Мин дә шулай дидем.
· Кая яшергән ул акбурны? (укучылар җавабы тыңлана)
Ә акбур тула оек балтыры эчендә. Ныклап капшамасаң, белә дә алмыйсың. Чөнки тула оек үземнеке түгел – әнинеке – аякка сыланып тормый, акбурның кабарып торганы күренми.
Дәресләр беткәндә, буран тагын да котыра төште. Бөтен дөньяны айкый. Күрше авыллардан йөреп укучыларны өйләренә җибәрмәскә булдылар. Кайсын кая фатирга урнаштырдылар. Ул чак интернат дигән нәрсәләр юк иде.
Мине Җәүһәрия апа үзләренә алып китте.
· Ни өчен Җәүһәрия апа малайны үзләренә алып кайта? (укучылар җавабы тыңлана)
«Кофе чәй​неге» дисә дә, яраткандыр, мөгаен. Яратмаса, җилдән ышыклый-ышыклый урам буйлап кулымнан җитәкләп йөрмәс иде. Җитмәсә, өе дә үзенеке түгел, үзе дә кеше өстендә – фатирда тора. Яратмаса, башымнан әнинең шәлен алып, аңа сырган карларны селкеп кермәс иде, бүрекне, бишмәтне салдырып, чөйгә элеп куймас иде. Яратмаса, мине идән уртасына утыртып, чабатам киндерә​ләрен чишмәс иде. Аякларың туңгандыр, оегың юпь-юеш, дип сөйләнеп, тула оекларны салдырырга тотынмас иде.
Эх, тотынмаган булса!
· Сез ничек уйлыйсыз, ни өчен шулай өзгәләнә автор? (укучылар җавабы тыңлана)
Тула оекны сул аяктан тартып чыгаруы булды, көн​дезге акбур оек эченнән идәнгә төшеп, мич ягына тәгә​рәде. Китапча итеп әйтсәм, эчем жу итеп китте, башымнан миллион уйлар узды. Нишләргә? Хәер, берни эшли алырлык хәлдә түгел идем. Мич казнасына барып терәлгән акбурга карадым да каттым.
· Җәүһәрия апа бу күренешне ничек кабул иткән? (укучылар җавабы тыңлана)
Җәүһәрия апа, һични булмагандай, уң аяктагы оекны салдырып, оекларны мич алдына киптерергә куйды. Акбурны күрмәдеме икән әллә? Юк, күрмәслек түгел, оек эченнән атылып чыккан акбурны ничек күрмәсен. Әйе, әйе. Хәтта акбур тәгәрәгән якка карап та торды бугай.
Ә нигә соң алай булгач, бер сүз дә әйтмәде? Нигә ачуланмады? Нигә, бүтән укытучылар кебек, әни кебек, «урлашудан да начар эш юк», димәде?
· Ә сез бу сорауларга ничек җавап бирер идегез? (укучылар җавабы тыңлана)
Бу сорауларга җавапны мин озак еллар эзләдем. Җәүһәрия ападан унынчы классны бетергәнчегә кадәр куркып-оялып йөрдем, Әле менә хәзер дә, кырыкка җиткәндә дә, Җәүһәрия апаны очратсам, оялам, кау​шыйм.
· Нихәл, инде акбур урлавыңны ташладыңмы? – дип әйтер төсле. Ләкин ул әйтми. Бәлки, хәзер оныткандыр. Ә ул чакта...
· Укытучы нишләгән? (укучылар җавабы тыңлана)
Мине юындырып, ашатып, акбурдан да ак тышлы юрганга төреп йоклатты. Үз гомеремдә беренче тапкыр ак тышлы юрган астында йоклавым Җәүһәрия апа фати​рында булды.
Акбур турында бер сүз дә әйтмәде шул Җәүһәрия апа. Беркайчан да исемә төшермәде. 
· Ни өчен искә төшермәде? (укучылар җавабы тыңлана)
Бәлки, акбурдан да ак чырайлы малайның үз гаебеннән үзе оялып комач кебек кызаруын күргәндер ул. Шушы очрак малай өчен, «кофе чәйнеге» өчен, гомерлек сабак буласына ышангандыр. Шулайдыр.
в) Образларга бәяләмә бирү, синквейн төзү.

· Менә укучылар, бергәләшеп хикәяне иҗат итеп бетердек. Һәркемнең фикере игътибарга лаек. Укучылар, Җәүһәрия апаның тәрбия алымы турында нәрсә әйтә аласыз? Әйдәгез, бергәләшеп Җәүһәрия апа образына синквейн төзеп карыйк. 1 укучы тактада төзер, калганнар урыннарда. (Автордан:синквейнны без һәр дәрестә төзибез, ул образларга бәяләм биргәндә бик уңайлы чара, фикереңне төгәл һәм кыска итеп белдерергә ярдәм итә. Синквейн – “5 юллык шигырь” дигән сүз. 1 нче юлда кем образына төзелә, шул образның исеме языла. 2 нче юлда ике сыйфат, ягъни ул нинди? 3 нче юлда 3 фигыль, ягъни ул нишли? 4 нче юлда ул образны характерлаган 1 җөмлә языла. 5 нче юлда 1 сүз яки сүзтезмә була, ягъни 1 сүз белән аны кем дип атап була?)
Җәүһәрия апа:
· Аңлаучан мәрхәмәтле

· Аңлый ярдәм итә ярата

· Малайны уңайсыз хәлдә калдырмый

· Чын укытучы

· Ә малай турында нәрсә әйтә аласыз? Ул тагын шушы адымга барырмы? Хәзер малай образына синквейн төзеп карыйк.

Малай

· Җан көеге кофе чәйнеге

· Аңлый уңайсызлана югалып кала

· Уйламыйча эшләгән эшенә үкенә

· Тәрбияләнә

4. Дәрескә нәтиҗә ясау
· Әйе, укучылар, тормыш шундый катлаулы инде ул, төрле хәлләр булырга мөмкин. Ләкин һәр кеше үзенең эшләгән гамәле өчен үзе җавап бирә, шуңа күрә үкенерлек гамәлләр кылмаска кирәк. Р.Фәхреддин әйткәнчә, бала чакта алынган тәрбияне соңыннан бөтен дөнья халкы да үзгәртә алмас! Бала чактан ук кеше булырга омтылыгыз. Нинди генә очракта да Кеше булып кала белергә кирәк. 
Нәкъ менә шушы җырдагыча, Кылган гамәлләрегез өчен үкенерлек булмасын! (7 нче сыйныф укучыларының үзләре катнашында төшерелгән клипны карау. Клип Айрат Сафин башкаруындагы “Яшә җирдә эз калдырып” җырына төшерелде.)
5. Өй эше
· Шушы темага туры килгән татар халык мәкальләре язып килергә.
